


1.1Көркем тілді өр ақын

Әдебиет сұлулық пен үйлесімділіктің, көркемділік пен тартымдылықтың әлемі. Көпірме бос сөз емес айшықты сырлы сурет. Танымның өңделіп екшеленіп, қайта бедерленген бейнесі. 

Бұл туралы академик ғалым З.Қабдолов өзінің еңбегінде былай дейді: «Тіл байлығын игеру, сөз қорын молайту бір бар да, сол бай тіл мен мол сөзді әдеби шығармада суреткерлік шеберлікпен қолдану бір бар. Сөзді көп білетін адамның бәрі жазушы емес. суреткер мен сөз арасындағы қарым-қатыстың сыры басқа, сипаты бөлек».  [ 5454 ] 

Ал орыстың атақты сыншысы В.Г.Белинский «Поэзия бақшада құлпырған роза гүлін сипаттамайды, оның дөрекі заттық жақтарын лақтырып тастап, хош иісін әсем құбылғыш бояуын алады да, осылардан жаратылыстағынан да әсем өз розасын жасайды. 
Поэзия – ғылым. Ол өзінің түрі мен мазмұнына, ырғағы мен ұйқасына, жалпы бойына түр жаңалықтарымен ажарланып, қайта туып, мәңгілік құбылып отыратын ғылым. Ол – адам баласының сезіну, ойлау, тіптен қиялдау процесінің ең жоғарғы сатысы. Өмірдің түкпір-түкпіріндегі сан алуан құбылыстарға, табиғат көркіне, ғылымның қай саласындағы болмасын тындырылған іске, өнердің шырқау биігіне көтерілген туындыларға поэзияның көзімен қарап, бәріне поэзиялық баға берілуі тектен-тек емес. 

Поэзия- азабы мол, ауыр жол. Егер ол сіздің жүегіңізге бірден ұялай қалса, одан келіп, тіліңізге үйірілсе, қапас ойдан қарғып шығуға ұмтылса, бір сөзбен айтқанда, сізді біртүрлі мазасыздыққа душар етсе, ондай жыр, сізге оп-оңай көрінгенімен, оңайлықпен жетпегенін түсінсеңіз болғаны. Онда сіз сарыла сезініп, сарқыла ойланып, өзінен-өзі таусылған, өз жүрегін өзі жегідей жеген «құдірет те, құл да, құрт та өзі». Сарсаң жанның жақынымен досы – ақын... Ол да адам, көктен түспеген. Ол да өзіңіз сияқты, еткен еңбегінің өтеуін қалайды, рахым-рахатынан татқысы келеді. Ал ақын үшін саналы қауымның бағасынан, оның заңды талғамынан, тануынан артық қаламақы жоқ. 

Шындығында поэзия – болмыстың берекесі мен мерекесі, күтпеген сәтімізде сирек соғатын өмір рақаты, поэзия – үміт сенімі, жүрек дірілі, жан тынысы, ашынған құмарлық сезімнің бораны мен толқыны, шексіз мөлдір махаббат, тәтті қамығу мен ләззат таба егілу біздің түсінігімізде. Поэзия дамуы бағдарын сұрқайылықтан сұлулыққа үздіксіз үрдіс сапар деген жөн сияқты. Яғни өңсіз ойдан өңді ойға, салқын сезімнен сұлу, жалын сезімге, жай суреттен шынайы да шырқау суреткерлікке сапар...


Қазақ поэзиясына алпысыншы жылдары Жұматай Жақыпбаев, Кеңшілік Мырзабеков, Темірхан Медетбек, Иранбек Оразбаев секілді әдеби алыптармен иық тірестіре қатар келген Жарасқан Әбдірашев те шоқтығы биік жарық жұлдыз ақындардың бірі.  
Осы Жарасқан Әбдірашевке 1972 жылы сыншы Бақыт Сарыбалақлы «...өсу үстінде заңды кездесер түзуге болатын ескерер жетімсіздіктер бар. Мысал үшін кейбір сөз қолданыстар қатқылдығы жалпылама тақырыптарды жырлағанда қайталау сілемі білініп, өзіндік өзекті ой айта алмау, бірқыдыру, өлеңдерде логикалық қайшылықтар кездесуі. Мәселен, Жарасқанның көңілді сауырға сабау секілді айшықтары қарабайыр, сондай-ақ «Махаббат» атты өлеңі нашар – нашар өлең. Неге дейсіз ғой? Себебі, бұл өлеңнің ұғымы жаңсақ, өлеңдегі болмыс шынайы махаббат табиғатына қайшы»-деп баға берген екен. Керісінше, ақынның ұстазы, қазақ әдебиетінің білгірі Зейнолла Қабдолов «...Талант – тумыстан» дейді ғой қазақ. Мен оның табиғи ерекшелігін бір көргеннен тани бастап едім. «Ақындар өледі бәріне таң қалып» деп Қадыр Мырза Әлі айтпақшы, Жарасқан мына дүниеге ешқандай енжарлығы жоқ елгезектікпен, ылғи бір ашық, албырт, кейде тіпті аңғырт халде отырып, бүтін бітімімен таңдана іздене қарайтын еді. Сол кездің өзінде өмірдегі құбылыстарға атаулының бәрін білгісі келеіп, бәріне кірісіп кеткісі келіп жүретін. Мүлгіп-қалғып емес, төңірегінің сырын аңдып жүретін. Міне, содан ақын өмірі осылай жалғаса берді, ақын тұлғасы осылай тұтаса берді...»,-дейді Жарасқан Әбдірашев туралы.
Әбдірашевтің дарыны мейлінше ғибратты дарын. Оның кеңістігінің өзінен ұғымтал көкірек пен жіті көз адуын өнердің мінезін көреді. Ол кемшіліктер себебі, кемталант кісінің «қысқа жіп күрмеуге келмейдісінен», өнерсоқырлығынан, күшеншектігінен туып жатқан кемшіліктер емес. Жарасқан ақын мейлінше тамырын тереңге жіберген.  Оған дәлел  - жырларының бойындағы тұнып тұрған ойлар мен тың идеялар. 
«Ақынның құлағы өзінен қырық жыл бұрын туады» [ №45, 132. бет.2002 Қ.Ә] дейді Мұзафар Әлімбаев. Сөз жоқ талассыз айтылған пікір. Ақын ерте туып, ерте өседі. Ол көтеретін жүктің салмағы да осал емес. Жарасқанның өзі айтпақшы: 

Мына біз ақын деген ауылданбыз!

Жүректенбіз!..

Тек қана бауырданбыз!

Біріміз ауырдық па?..

Екіншіміз кіндігі бір егіздей 

                                    Ауырғанбыз! [Ана тілі 4бет 2002 ]
дейді. 


Жарасқан өлең техникасын жақсы мегерген ақын.  Жырдағы ой мен мазмұнды жеткізуде құр ұйқас пен мағынасыз мықшыңдау байқалмайды. Бәрі-бәрі өз орнында. Бір жері ақсап, ойсырап тұрған жерін табу қиын. Бұл ақынның ізденімпаздылығы мен құдай берген табиғи таланты. Өлеңның өн бойынан табылатын өзінің суреткерлік қолтаңбасы  мен көркемдік құралдарды пайдалануда басқа ақындардан ерекшеленіп тұрады. Өлеңдерінде  теңеу, эпитет, қайтала, арнау, метонимия, т.с.с көркемдеуіш құралдар жиі кездеседі. 

 
Мәселен мына өлеңді оқып көрейікші:

Қызыққа толы көп күндер,

Қызыл, көк, сары көбелек,

Ғайыпқа ұшып кеттіңдер,

Кеттіңдер ұшып не керек!

...Қол бұлғайсыңдар түсімде,

Түсімде елес қармаймын...

Жайқалған орман ішінде – 

Жалаңаш қалған талдаймын!  ! [«Соғыстан соң туғандар». 1993ж  33б. ]
Бұл өлең ақын жанының өмірінің қызықты күндер бейнесін сағыну, еске алу сәтінен туған.  Және әдемі жеткізген. Қызыққа толы күндерін қызыл, сары, көбелектерге балап, өтпелі өмірдің тәтті шақтарын шебер суреттейді. Ол күндердің оралуын тосады. Ал енді осы өлең соңындағы мен мұндалап тұрған тармақтың орны ерекше. «Жайқалған орман ішінде – жалаңаш қалған талдаймын» керемет тапқырлық. Жәй сөзбен айта салмай өзінің халін бір-ақ жолмен түйіндейді. Теңеу арқылы ұтқыр алып шығады. Расында ақын өмірі қызық қой. «Жайқалған орман – ол адамдар, халық. Ал жалаңаш тал – нақ өзінің бейнесі. Нағыз Жарасқан ақынның бейнесі. 

«Расында бүкіл әлем, гүл, бояулар, дыбыста, бар жаратылыс, барлық өмір – поэзия дүниесі, осы құбылыстардағы құпия қуат, оларға тіршілік, ойнақы өмір беретін сырлар поэзияның тетігі мен жаны. Поэзия әлемдік өмірдің қан тамырының соғуы, сол өмірдің қаны мен оты, жарығы мен күні»,- деп кезінде атақты Әбділда Тәжібаев ағамыз тегін айтпаса керек. [ 4-том ]

Жарасқан Әбдірашев жырлары жоғарыда аталған анықтамаға толықтай жауап береді. Табиғаттағы барлық болмыс ол үшін тыс қалмайды. Және қимылсыз жәй бейне арқылы суреттемей, жанды, нәзік бояулармен қаламының қуатын айқын танытады. Мәселен, «Ымырт. Кеш. Түн» өлеңі ойымыздың нақ дәлелі.  
Күн дөңгелеп көкжиекке сүңгіді...

Шоқ жұлдыздар – 

Аспан гүлі,

Түн гүлі

Қауыз жарып,

Қараңғылық қойнауын 

Ай сәулесі үңгіді...

Бірін-бірі кетті қуып сай-адыр,

Түйе болып көз алдады мая, қыр...

Ауыл үсті айғай-шудан арылып, 

Тапты бір сәт саябыр.  39


Бір қарап оқуға жеңіл көрінген бұл өлеңнің өн бойы тұнған  көркем тіркестермен, жүйелі қозғалыс. Және сәтті жазылған. Артық-кемі көрінбей бірі-бірімен сәтті байланыс тапқан. Осы өлеңге қатысты Амангелді Мырзабек былай дейді: «Осы өлеңді оқып болған соң көзіңді тарс жұмып, бір уақыт ымырт мезгілін есіңізге түсіріп көріңіз. Ауыл... Әлдеқайда шегірткенің үні шырылдайды. Бұл ауылдың күні бойғы мазасыз тіршіліктен дем алатын шағы. Тертелері ұзын қолдарға ұқсап аулаларда арбалар тұр. Шаруақор шаршадым деп шай ішуге отырып жатыр. Үйді-үйлерде шам жарығы жана бастады. Ақынның бұл өлеңінде кездесетін осындай үзік-үзік суреттердің өзі бір-бір өлеңге сұранып тұр» [Заман Қазақстан №45(217)]. 
Ылғи да өзін-өзі үңгіп, өзі арқылы өзгелердің жанына үңілуді мақсат тұтқан ақын, ылғи да ізденіс үстінде жүретін ақын, сөз жоқ, шыққан биігін шуақтап, тапқан табысын тояттап қалмақ емес. Ондай творчестволық мінезге ие талант аттаған сайын жаңалық ашып жатпағанмен , түптеп келгенде не өзі, не өзге ашар жаңалықты бір елі болсын жақындатары сөзсіз. Ондай творчестволық мінезге ие таланттың кей-кейде олқылау тұсы болғанмен, тоқырау тұсы болмақ емес. Жарасқан дәл осындай творчестволық мінезге ие талант.  Оны өмір бойы ізденіс үстінде болғанын аңғару қиын емес. Ал ақынның мына бір өлеңіне тоқталмаудың өзі – ақын жырына қиянат боларлықтай.  
«Түн. 

Кең дала.

Жүріп келем.

Орта әлі,


Мешкей көңіл сұлулыққа тойған ба?!

Машиналар аш қасқырдай жортады,

Қараңғылық үркек екен қойдан да, 

Қақ жарылып,

Қосылады қайтадан...

Жұлдыздардан шашыраған нұр қандай!

Жан-жағымда шегірткелер айтады ән,

Ал төбемде түнгі Алматы тұрғандай!» - 

деп басталатын өлеңі оқырманын еріксіз өзімен бірге тартып әкетеді. Мұндағы, «Мешкей көңіл..», «машиналар аш қасқырдай жортады, қараңғылық үркек екен қойдан да» деген жолдар кімді де болса, бей-жай қалдырмасы анық. Бұл Жарасқанның жырларына тән қасиет. 

Нағыз ақын шабытпен интуиция, бақылағыштық пен қиялдан кенде болуға тиісті емес. Өзіндік қолтаңба мен, өзіндік поэзиялық реңк те аса маңызды. Талғамы биік оқырман - әрқашан сыншы келеді. Бірақ Жарасқан сөз жоқ, оқырман көңілінен орын тауып үлгерген ақын.  Мына бір өлеңді алып қарайықшы: 

«Махаббат күні төбемнен күліп қарады,

Телміріп келем,

Жанарыммен жанға нұр күреп...

Жүз жүрек салған жараны 

Шын берілсе егер емдейді екен бір жүрек!..»

Бүкпесіз сезімнен туған өлең. Көпірме, қопсытпа сөзден ада, таза махаббат лирикасы. Мұндағы мына бір тіркес сұлу өрілген.  «Жанарыммен жанға нұр күреп...» Тың тіркес. Құдайым-ау, күрекпен қарды күреуге болады, бірақ көзбен нұрды күреу... елең еткізер тіркес. Тұла-бойыңды шымырлатып әкетеді. Бұныда ақын қаламының батылдығы деп түсінуіміз керек. 

Жарасқан Әбдірашев өлеңдерінің көркемдік қуатын арттырып тұратын көркемдік құралдардың орны бір бөлек. Көркемдік құралдардың қайсысы болса да, ақын жырынан орын тапқан. Мәслен,  метонимия болып тұрған төмендегі өлеңнің мына бір жолын алып қарасақ:

Махаббат. 

«Күтпеген жерден кез болдың,

Сен мынау қара бұрымсың!

Телмірген талай көздердің,

Түбіне жеткен зұлымсың!..»

 «Күтпеген жерден кез болдың, сен мынау қара бұрымсың!» мұндағы ақынның қара бұрымсың деп отырғаны – қыз. Қыз деп тура айтпай оны қара бұрыммен алмастырып айтып отыр. Және де бұл жолдар жырдың қуатын арттырмаса, кемітіп тұрған жоқ. 
Сонымен қоса бұл өлеңнің келесі шумағында әдемі эпитет бар. 

«...Айналып кейде көп қызға,

Келмей-ақ қойдың ретке.

Алданып жүрген жоқпыз ба,

Жыр қылып аңқау жүрекке».[ 46]..
Біздің ұғымымызда аңқау сөзі көңіл деген сөзбен тіркесіп аңқау көңіл деген бір ұғымды білдірді. Және көңілдің аңғалдығын айтады. Ал «аңқау жүрек» - ешқандай анықтамасыз жүректің аңқау болатынын айтып тұр. Егер аңқау көңіл немесе аңғал көңіл дей салса күнде естіп жүрген сөз болатынын білген. Сондықтан оларды ысырып өзіндік ізденіспен «аңқау жүрек» деп сирек кездесетін эпитетті қолданған.   

Көркемдік құралдардың ішінде құбылтудың бір түрі – метафора. Ол өз кезегінде сөз мәнін өңдендіре айту, суреттеліп отырған затты не құбылысты айқындай, ажарландыра түсу үшін оларды өздеріне ұқсас өзге затқа не құбылысқа балау, сөйтіп суреттеліп отырған заттың, не құбылыстың мағынасын үстеу, мазмұнын тереңдетіп, әсерін күшейту қызметін атқарады. Мына өлеңді алып қарасақ: 
Қайран жиырма.
Адасып қалған бір қаздай,

Аулына құстар қайтқанда,

Кей күні діңкем құриды,

Қайғының құшам жастығын.

Анталап келіп... ұлиды

Ашыққан жиырма қасқырым! 50

Ж.Әбдірашев поэзиясында әдебиетке тән көркемдік ерекшеліктер, тың бояулар , сом бейнелер аз емес. Бірақ ол туралы зерттеу еңбектер мардымсыз десе болады.  
             Әдеби тілге үстеме мағына беріп, оның көркіне көрік қосатын, сол арқылы әдеби шығарманың мазмұнын құнарландырып, пішінін ажарландыратын көркемдеу құралдарының бірі – теңеу. Мұнда суреткер заттың құбылыстың ерекше белгілерін көрсетпей-ақ, оны басқа затпен, құбылыспен салыстыра суреттейді. Ал Жарасқанның Шөмішбай Сариевке арнаған «Досқа сыр» деп аталатын өлеңінеде мынадай әдемі теңеу бар: 

«Жетемін дейсің сол кезде – 

Жүргенде парқын сезінбей,

Озып бір кеткен уақытқа...

Жетемін дейсің сол кезде – 

Жалт берген қыздың көзіндей

Безіп бір кеткен бақытқа».     
Бұл жолдарда теңеумен қатар кейіптеуде бар. Мәселен «Безіп бір кеткен бақыт» орынды кейіптеу. Теңуеммен қатар қолданылып ойды сұлу бейнелеп тұр. Егер  «Безіп бір кеткен бақытқа» деген кейіптеудің орнына «жоғалып кеткен бақытқа» деп алса, өлең бояуы қарабайыр болып қалар еді. Ақынның сөзсіз суреткерлігі осында жатыр. 


Және де осы өлеңнің жалғасы: 

«Есіңе түсер гүл бағың,

Бақыты көшер басынан;

Есіңе түсер ұлдарың – 

Жетімдік көрер жасынан;

Есіңе түсер ортеке,

Секілді..

Қоңыраулы шақ;

Есіңе түсер қарт әкең

Жел мүжіп, 

Тозған тау құсап»

Мұнда да теңеудің орны айрықша байқалады. «Жел мүжіп, тозған тау құсап». Теңеудің екінші түрі де сыйысып, олқылық білдірмей орнымен тұр. 

